
San Antonio jaiak 2024

Urtarrilak 12, barikua 

19:30 XVII. San Antonio pilota txapelketa. 

Eskuzko finalaurrekoak. Olakueta frontoian.

Urtarrilak 13, zapatua

19:00 ‘Almazenean’ antzerki obra. Kultur Etxean.

19:30 XVII. San Antonio pilota txapelketa. 

Eskuzko finalaurrekoak. Olakueta frontoian.

Urtarrilak 14, domeka

10:00 Berriz MTB martxa.

Urtarrilak 16, martitzena

19:00 Kalejira Bentazaharreko Mutiko Alaiak 

taldeagaz. Olakuetan.

19;30 Donien Atxa altxatzea Olakueta plazan.

Urtarrilak 17, eguaztena

12:30 Meza Antonio Deunaren baselizan.

19:30 Kontzertua: El Nido taldearen ‘Refugios a 

cielo abierto’. Antonio Deunaren baselizan.

Urtarrilak 19, barikua

17:00 Mendi erronkaren sari banaketa. Kultur 

Etxean. (Antolatzaileak: Amaraune eta Berrizko 

Udala).

19:00 Sagardotegi ibiltaria eta odoloste jana, 

Olakueta plazan.

19:30 XVII. San Antonio pilota txapelketa. 

Eskuzko finalak. Olakueta frontoian.

Urtarrilak 20, zapatua

12:00 Txintxeta, Klipa eta Txorroskiloa pailazoen 

‘Atxis’ obra, Olakueta frontoian.

18:00 Erromeria Luhartz taldeagaz, probalekuan.

19:00 Kontzertua: Bones of Minerva, Kultur 

Etxean

Urtarrilak 21, domeka

11:00 Eskualdeko barazkien eta fruituen XLII. 

Erakusketa, probalekuan.

12:00 Baserriko txerri-burualde dastatzea, 

Olakueta plazan.

12:30 Meza Antonio Deunaren baselizan. 

Ondoren, Iremiñe eta San Lorentzo dantza 

taldeen erakustaldia.

19:00 Urban dance: Feeling the vibes, Kultur 

Etxean.

Urtarrilak 22, astelehena

17:00 – 19:00 Barrakak merkeago.

19:00 Nekazaritza olinpiadak, Olakueta frontoian. 

Ikuskizuna, txorizo ogitartekoak eta edaria, 

amaitu arte.

Gurrutxagak eta Galartzak 
Berriz bisitatuko dute, 
'Almazenean' antzezlanagaz 
San Antonio jaietako egitarauaren barruan antzezlan 
berria taularatuko dute bihar, urtarrilak 13, Kultur Etxean

JAIAK  •  AITZIBER BASAURI

Erretiroa hartzeko dagoen ar-
duradunak eta bere lanpostuan 
ordezkatuko duenak, ezinbes-
tean, bost egunez lantokia par-
tekatuko dute, itxuraz ezer 
gertatzen ez den almazen huts 
batean. Horixe du ardatz Txalo 
Produkzioak konpainiaren Al-
mazenean obra berriak, Iker Ga-
lartza eta Zuhaitz Gurrutxaga 
protagonista dituela.

David Desola idazle katala-
nak sorturiko komedia zorrotz 
eta garratz honek lan munduan 
pairatzen den esplotazioaz eta 

kapitalismoaz hausnartu gura du. 
Horretarako, erlojuaren tik-tak 
okerra, ezezagun biren arteko isi-
lune deserosoa, itxaroten egotea-
ren amorrazioa, pertsonaia biren 
arteko gatazka eta gezur handi 
baten zama baliatuko ditu. Baldin-
tza horietan, langile bien arteko 
hartu-emana estutzen joango da 
eta amankomunean daukaten 
zera horrek lotuko ditu betirako: 
galtzaileen kontzientziak. Antzez-
lan honek Hermanos Machado 
Saria jaso zuen. Berrizko Kultur 
Etxean taularatuko dute, bihar, 
19:00etan.

Zuhaitz Gurrutxaga eta Iker Galartza.

BERRIZ • EKAITZ HERRERA

Jaietako giro saltseroan barnera-
tzeko ordua dute berriztarrek. Eta 
eztarriak berotzekoa ere bai. San 
Antonio jaietan izango duten es-
kaintza musikalak, behintzat, ho-
rretarako arrazoi bat baino gehiago 
eskainiko die eta. Jaietako gatza eta 
piperra Bentazaharreko Mutiko 
Alaiak taldeak ipiniko du, urtarrila-
ren 16an, Donien Atxa jasoko duten 
egunean bertan. Musika talde gi-
puzkoarrak eztarria urratu beha-
rrean ipiniko ditu berriztarrak kan-
tuan. Taldeko Iñigo Peñagarikano 
abeslariak azaldu duenez, "euskal 
kantutegiaren errepasoa" egingo 
dute kalejiran zehar. Mixel Labe-
guerieren euskal kantagintzaren 
sasoitik honako kantak interpreta-
tuko dituzte, "azken 30 edo 40 urte 
hauetakoak", gutxi gorabehera. 
Eta hori guzti hori berriztarrekin 
partekatzeko asmoz, kantu libu-
ruxkak banatuko dituzte. 

Formula sinple bezain eraginko-
rra, Bentazaharreko Mutiko Alaiei 

baliagarri zaiena. Peñagarikano-
ren berbetan, "gauza sinpleekin 
arrakasta handia" lortu daitekeen 
erakusgarri. Taldeak ia hamarkada 
biko ibilbidea du bizkarrean, eta 
azken urte hauetan 40-50 emanaldi 
egin ditu urteko, Euskal Herriko 
luze-zabalean. Nahikoa dute esku-
soinua, gitarra bat, baxua, biolina, 
txirula eta ahotsa jendea kantuan 
ipintzeko. "Izugarri disfrutatzen 
dugu eta iruditzen zait hori mirari 
txiki bat dela. Euskal herritar asko-
rentzat kantua bere bizitzako zati 
da eta zati izan da. Modu batera edo 
bestera, atxikimendu hori manten-
du nahi dutela ikusten dugu", esan 
du Peñagarikanok. 

Momentu "berezia"
Olakuetan egingo duten emanal-
diari dagokionez, Peñagarikanok 
adierazi du "benetan berezia" iza-
ten dela Donien Atxa jasotzeko une 
hori. "Tabernaz taberna musika 
jotzen ibiltzea Donien Atxa eta 
guzti oso berezia izaten da", esan 

du. Alde horretatik, euren kaleji-
ran parte hartzeko deia egin die 
berriztarrei.

Bentazaharreko Mutiko Alaien 
kalejira 19:00etan hasiko da, Ola-

kuetatik. Gero, 19:30ean, bertako 
auzotarrek Donien Atxa ipiniko 
dute plazan. Berrizko beheko jaiak 
urtarrilaren 22an amaituko dira, 
nekazaritza olinpiadekin.

Berriztarrek zer kantatu ugari izango dute urtarrilaren 16an, 
Bentazaharreko Mutiko Alaiak taldearen kalejiragaz
Musika talde gipuzkoarrak kalejira egingo du Olakuetan, 
19:00etan. Euskal kanta ugari interpretatuko dute

Bentazaharreko Mutiko Alaiak.

"Tabernaz taberna 
musika jotzen ibiltzea 
Donien Atxa eta guzti oso 
berezia izaten da"


